
Batuan ang maki-imperyalista nga “chacha” sang rehimen US-Marcos



Sandig sa pinakatinutuyo nga “bag-uhon ang mga pang-ekonomya nga probisyon” para hatagan sang mas dako nga kahilwayan ang mga dumuluong nga kapitalista nga angkunon kag hakuton ang manggad sang pungsod kag magkamol sang super-ganansya, maathag nga kamot sang imperyalistang US ang matuod nga yara sa likod sang subong nga ginaduso sang rehimen US-Marcos nga pakana nga bag-uhon ang reaksyunaryo nga konstitusyon 1987.

Ginatos ka minilyon ka piso ang ginbubo sang nagahari nga rehimen para koordinado nga pahulagon ang mga alipures ni Marcos sa kongreso, senado kag mga lokal nga gubyerno. Isa ang katuyuan sang duha ka hamulag nga inisyatiba nga ginsugdan sa Manubo nga Kapulungan kag sa Senado, apang may yara sang kinalain sa tunga sang pila ka pulitiko kaangot sa pamaagi kag sakop sang pagahimuon nga pagbag-o sa konstitusyon.

Sa duso sang kampo ni Marcos-Romualdez, ginlunsar ang peke nga “people’s initiative” para isal-ot sa konstitusyon 1987 ang probisyon para sa gin-isa nga pagboto sang Mataas kag Manubo nga Kapulungan sang Kongreso (indi hamulag nga pagboto) sa pagpabakod sang mga pagbag-o sa konstitusyon. Maathag nga katuyuan sini nga ibutang sa Manubo nga Kapulungan ang gahum para dali nga bag-uhon ang konstitusyon.

Sa pihak nga bahin, ginaduso subong sa senado ang Joint House Resolution para isal-ot ang mga tinaga nga “unless otherwise provided by law” ukon “magluwas kung pahanugutan sang laye” sa pila ka yabi nga probisyon. Katuyuan sini nga hatagan sang gahum ang reaksyunaryo nga kongreso nga maghimo sang simple nga laye para hatagan dalan ang dumuluong nga pagpanag-iya ukon kontrol sa duta, serbisyong pampubliko, edukasyon, masmidya kag pagpawaragwag (advertising).

Naglapta nga daw kalayo ang pagpamatok sang nagkalain-lain nga pwersa kag sektor sa paglupok sang balita sang pagduso sang “chacha.” Ginsugata sang malapad nga pag-pamatuk ang “people’s initiative” nga nangalisngaw ang baho tungod sa nabuyagyag nga sa tagsa nga pirma may bayad nga ₱100, ukon nakuha kabaylo ang pasalig nga ayuda ukon pamahog nga dingutan sini. Ginsugata man sang pagpamatok ang posibilidad nga iduso sa kongreso ang “term extension” ukon pagpalawig sang mga termino sang presidente kag iban pa nga upisyal sang reaksyunaryong gubyerno; amo man ang ginaduso nga mga neoliberal nga amendasyon nga lubos magapatay sa pang-ekonomya nga soberenya sang Pilipinas.

Bilang sandigan nga laye sang nagahari nga sistemang malakolonyal kag malapyudal, ang Konstitusyon 1987 ang reaksyunaryo kag naga-alagad sa interes sang mapamigos kag mapanghimulos nga nagaharing sahi. Tungod gindihon kag ginpabakod ini pagkatapos sang pag-alsa sa EDSA sadtong 1986 kag sa atubang sang padayon nga buylo sang demokratikong kahublagan masa, napilitan ang nagahari nga estado nga butangan ini sang mga demokratiko kag pungsodnon nga disenyo, kabahin ang pagdeklarar sang patakaran para pangapinan ang pungsodnon nga patrimonya, paghan-ay sang mga demokratiko nga kinamatarung, pagtalana sang mga limitasyon sa termino sang presidente kag pila ka upisyal kag pagpatuman sang laye militar, pagbawal sa dumuluong nga base militar kag armas nukleyar, kag iban pa.

Amo pa man, sa masobra tatlo kag tunga ka dekada, wala nagpahigot ang nagligad nga mga reaksyunaryo nga gubyerno sa mga probisyon sang Konstitusyon 1987. Ginlibutan ukon direkta nga ginlapas ang mga probisyon sini paagi sa nagkalain-lain nga mga laye kag patakaran nga wala-puas nga naglapak sa mga demokratiko nga kinamatarung, nagbukas sang nagkalain-lain nga patag sang ekonomya sa kontrol kag dominasyon sang mga dumuluong nga kapitalista, naghatag sang ekstrateritoryal nga kinamatarung sa mga tropang Amerikano kag nagpadako sa gahum sang mga dinastiyang pampulitika.

Katuyuan sang pakana nga “chacha,” nga pila ka beses na nga gintuyo sang nagligad nga mga gubyerno, nga lubos kuhaon ang mga disenyo nga pungsodnon kag demokratiko sa konstitusyon 1987. Ang ini nga pakana ang kontra-pumuluyo, kontra-imol, kontra-pungsodnon kag kontra-demokratiko, kag magserbe sa interes sang imperyalismo, pyudalismo kag burukrata kapitalismo. Partikular nga tuyo ni Marcos nga panason ang mga marka nga anti-Marcos sa konstitusyon 1987. Sa atubang sang gina-agum sang pumuluyo nga grabe nga krisis pangkatilingban kag pang-ekonomya, pagpamigos kag pagpanumpo, ang pakana nga “chacha” sang rehimen US-Marcos ang sigurado nga magahatag lang sang ilabi nga pag-antus sa pumuluyong Pilipino.

Dapat maukod nga batuan sang pumuluyo ang “chacha” tungod ilabi sini nga palalaon ang atrasado nga sistema nga nakasandig sa dumuluong nga pamuhunan kag pag-import, nagaduso sang pagtaas sa presyo sang mga balaklon, nagapugong sa pagtaas sang sweldo, kag korapsyon sang mga dinastiyang pampulitika. Lubos sini nga pagapiangon ang ekonomya kag magakuha sang ikasarang sang pungsod nga magtindog sa kaugalingon nga mga tiil, kag lubos nga himuon ini nga lunsaran sang mga gyerang agresyon sang US.

Ang pagduso sang “chacha” ang nagabukas sang bag-o nga patag sang pagbato sang pumuluyong Pilipino para isulong ang ila pungsodnon kag demokratiko nga interes. Dapat maukod nga makig-away ang mga pungsodnon-demokratiko nga pwersa sa patag nga ini agud isahon kag pahulagon ang pinakamadamo nga isip sang pumuluyo para bag-uhon ang maitom nga iskema sang rehimen US-Marcos.

Dapat ilunsar ang sangkad kag sunson nga kampanyang edukasyon, propaganda kag ahitasyon sa masa sa mga komunidad, pabrika, eskwelahan, mga baligyaan, simbahan kag iban pa. Ubos-kusog nga lab-uton ang minilyon ka pumuluyo paagi sa nagkalain-lain nga porma sang pagpropaganda sa masa (mga nasulat nga pahayag, talakayan masa, asembliya, mga pangkultura nga pasundayag kag iban pa). Ipalapnag ang kumprehensibo nga pusisyon antipasista, anti-imperyalista kag antipyudal batuk sa “chacha.” Ibuyagyag ang mga ugat sang krisis sa ekonomya kag palangabuhian sang masa. Ibuyagyag paano ginahigot ang pungsod sa pampulitika kag pang-ekonomya nga interes sang US, kag kung paano nga ang kawad-on sang soberenya ang rason subong sang pag-guyod sa pungsod sa bangigay kag kinagamo sang mga imperyalista nga gahum.

Dapat hingalitan ang higayon para pasangkaron kag pabaskugon ang mga organisasyon masa kag unyon. Kadungan sini, dapat tukuron ang nagkalain-lain nga porma, halintang kag kalaparon sang mga alyansa nga kontra-“chacha” (batuk sa isa ukon pila ka aspekto sini) para paupdon ang malapad nga kubay sang mga nahanunga nga pwersa. Kabahin ang minilyon nga naghulag sadtong 2022 batuk sa guban nga Marcos-Duterte.

Ang determinado kag militante nga pagbato sang pumuluyong Pilipino ang magasablag sa anti-pumuluyo kag maki-imperyalista nga pakana na “chacha.” Ang pagbato sa pakana ni Marcos nga gision ang palanubli-on nga anti-diktadura sa Konstitusyon 1987 ang nagadugang sang pangkasaysayan nga kapuslanan sa nagahilapit nga pagdumdom sa anibersaryo sang pag-alsa sa EDSA sa Pebrero 25, kag magaserbe nga maayo nga kahigayunan para isahon ang pumuluyo batuk sa rehimen US-Marcos.




Ilabi nga pagsangyad sang produksyon kag paghabok sang disempleyo



Kinaiya sang madamuan nga pagpangkakas kag pagsira sang mga pabrika ang ekonomya sang pilipinas sadtong 2023. Madamo nga linibo ka mga trabaho ang dululungan nga nadula tuga sang pagbalhin sang mga dumuluong nga kumpanya sang ila mga operasyon sa iban nga pungsod. Pinakalutaw nga mga halimbawa ang malaparan nga pagsisante sa Mactan Export Processing Zone, kabahin ang indi magnubo sa 10,000 ka ginkakas sang Sports Center International, isa ka kumpanya nga Taiwanese, nga nagasuplay sang panapton sa dalagko nga kumpanya nga Amerikano kag European. May yara man sang pagbuhin sang mga mamumugon sa mga kumpanya sang semiconductor, pareho sang Nexperia, isa ka kumpanya nga Dutch, nga nagsira sang departamento para makatipid sang gasto sa produksyon kag ginpunterya ang unyon sang mga mamumugon didto.

Base sa pagtuon sang Ibon foundation, naglab-ot sa 1.4 milyon ang nawad-an sang trabaho sadtong Nobyembre 2023. Isa sa tatlo ini sa kabilogan nga isip sang mga gin-empleyo sa subsektor sang pagmanupaktura sadtong Nobyembre 2022. Sa subong, yara sa 2.9 milyon ang gin-empleyo sa subsector, halos pareho kadamo lang sang gin-empleyo sini sadtong 2023 (2.8 milyon). Pinakamanubo sa nagligad nga 20 ka tuig ang subong nga kadamuon sang gin-empleyo sa manupaktura.

Sa una nga tatlo ka kwarto sang 2023, nalista ang pinakamanubo nga tantos sang pag-uswag sa sektor sang manupaktrura sa nagligad nga 75 ka tuig. Sa sini nga panahon, ginabug-os sang sektor nga ini ang 17.6% lang sang kabilogan nga gross domestic product (GDP ukon lokal nga produksyon) sadtong 2023, pinakamanubo nga lebel sunod sang 16.3% nga nalista sadtong 1949. (Sadtong 2000, ang manupaktura ang 25% sang GDP; kag 20% sadtong 2013.)

Naglab-ot lang sa 0.3% ang “pagtin-ad” sang manupaktura mangin sa ulihi nga kwarto sang 2023, sa pihak sang paglaum sang mga kapitalista nga “magapagsik” ang subsector. Ginalauman nga padayon nga mahugno ang pagmanupaktura sa una nga kwarto sang 2024, tuga sang tipikal nga pag-us-os sng pagkonsumo pagkatapos sang paskwa, mataas nga implasyon kag tantos sang interes sang pautang. Amo man ang ginalauman para sa bilog nga 2024 tungod sa mataas nga presyo sang sandigan nga mga balaklon, hilaw nga materyales kag gasto sa produksyon.

Wala sandigan nga mga industriya

Halin sang sinugdanan, ginpanginbabawan kag ginpakunhod sang dumuluong nga kapital, nagapanguna ang US, ang nagluntad nga mga industriya sa Pilipinas sa temprano nga bahin sang ika-20 nga siglo. Base sa mga pagpanalawsaw, nakunhod na ang pag-uswag sang mga industriyang Pilipino halin pa sadtong dekada 1960. Ginapbilin sini nga atrasado, agraryo kag indi industriyalisado ang sistema sang produksyon sa Pilipinas.

Mapakuno-kuno kag mapaniplang ang mga deklarasyon sang reaksyunaryo nga estado nga “mangin industriyalisado” ang Pilipinas sa una nga dekada sang siglo 2000, pareho sang ginapabugal sadto sa “Philippines 2000” sa idalom sang rehimen US-Ramos. Ginpatuman sang asud-asod nga rehimen ang todo-todo nga mga tikang nga neoliberal (liberalisasyon, deregulasyon kag pribatisasyon) sandig sa balayon sang imperyalista nga “globalisasyon” nga ginapawaragwag sadto nga “makapatin-ad” sa Pilipinas. Kabaliskaran diri, gasangyad nga nagasangyad ang padron sang industriya sa nagligad nga masobra tatlo ka dekada. (Lantawon ang tsart). Wala na man nagsaka sa 15% ang bahin sini sa kabilugan nga empleyo.

Ang pinakadako nga bahin sang pagmanupaktura, sa hambalanon sang bili, ang nakasandig sa pag-eksport sang mga produktong semi-processed (asembliya kag manwal nga pag-inspeksyon). Kabahin ini sang internasyunal nga assembly line, sa ginatawag nga “global value chain” sang mga monopolyo kapitalista. Hungod nga gintigana para sa ila ang iniktarya nga mga engklabo sang pamugon (export processing zone ukon EPZ) kung sa diin ginhatagan sila sang nagalumapaw nga mga benepisyo kag insentiba. Sining ulihi, ilabi pa sila nga ginpaboran sang laye nga naglibre sa ila sa buhis (laye nga CREATE) kag mga patakaran nga nagapadali sa ila nga pagnegosyo (ease of doing business).

Wala nakasugpon, pataas man ukon panubo, sa lokal nga ekonomya ang dumuluong nga mga kumpanya sa mga engklabo nga ini, magluwas sa barato kag gupi nga kusog-pangabudlay kag kahanason sang mamumugon nga Pilipino. Ginapanginpuslan sang mga dumuluong nga kapitalista ang mala-ulipon nga sweldo sa pamugon (ilabi na sugod sang ginpatuman ang wage regionalization sadtong 1997) kag laye nga nagapahatnugot sa kontraktwalisasyon. Lubos nila nga ginpanginpuslan ang pagpigos sa pag-unyon kag pagwelga sa ngalan sang “kalinong indutriyal,” kag sini nga nagligad nga mga tinuig, ang armado nga pagsumpo sang pasistang militar kag pulis sa pagpanguna sang NTF-Elcac.

Indi obligado ang dumuluong nga mga kapitalista nga ipabilin ukon palibuton sa sulod sang Pilipinas ang ila super-ginansya. Hilway man sila nga ipagwa-sulod sa pungsod ang ila mga operasyon nga wala nagabalhin sang kinaalam kag teknolohiya nga mahimo gamiton sang mga Pilipino nga kapitalista.

Sa nagligad nga apat ka dekada, madamo na dalagko nga kumpanya ang nagsulod sa pungsod, nanghimulos sa barato nga pamugon, nakapulos sa mga insentiba, nakaganar sang ginatos ka milyon nga dolyar, pero sang ulihi naghalin para ibalhin ang ila operasyon sa iban nga atrasado nga pungsod. Halimbawa sini ang mga kumpanya nga Intel Corporation, nga nagdugay sang 35 ka tuig sa pungsod, Hanjin (12 ka tuig) kag Shell/Chevron (21 ka tuig). Sadto, pareho subong, wala sang dala nga industriyal nga pagtin-ad ang mga kumpanya nga ini kag naglakat nga wala sang may ginbilin kundi ang linaksa nga mamumugon nga wala sang trabaho.




Padayon ang awayan sang mga drayber kag opereytor sang dyip

LIWAT NGA NAGKARABAN-MARTSA sadtong Enero 16 sa Manila ang linibo ka mga tsuper, opereytor kag ila nga mga pamilya para pangapinan ang ila palangabuhian sa pagpamasada kag ibalik ang ila 5 ka tuig nga prangkisa. Nagtililipon sila sa Quezon City bag-o nagkaraban padulong sa Mendiola sa Manila apang ginpunngan sang mga pulis sa kalabaon sang España, Manila. Diri sila naglunsar sang programa tubtob kaagahon sang masunod nga adlaw.

Bag-o sini, nagpiket sila sa House of Representatives sa Quezon City sadtong Enero 10 kadungan sang paghukom sang komite sa transportasyon kaangot sa panawagan nga ibasura ang peke nga modernisasyon sang rehimen US-Marcos.

Sa nasambit nga paghukom, gingisa sang mga makipungsod nga kongresista ang mga upisyal sang Land Transportation Franchising and regulatory Board (LTFRB) nga nagpakatig-a sa pwersahan nga konsolidasyon sang mga prangkisa. Naglutaw diri nga dako nga isip pa sang mga dyipni ang wala nagkonsolida, kabaliskaran sa pahayag sang ahensya. Madamo man mga ruta ang wala pa nakay-o, nga rekisito sa konsolidasyon.

Sa Senado kag Kongreso, nagtuhaw ang panawagan nga isuspinde ang pwersahan nga konsolidasyon tubtob wala pa naresolbar ang madamo nga hambalanon nga ginhan-ay sang mga tsuper kag opereytor. May mga panawagan man nga imbestigaran ang nagtuhaw nga alegasyon sang korapsyon sang mga upisyal sa LTFRB nga nakigkunsabuhay sa anay rehimen Duterte sa pagbakal sang tingob-tingob nga dumuluong nga mga “modernong salakyan” nga igabaylo sa mga tradisyunal nga dyip, nga may bahin nga lokal nga ginamanupaktura.

Samtang, ngprotesta ang mga pamatan-on sa upisina sang Asian Development Bank (ADB) sa Ortigas Center sa Mandaluyong City sadtong Enero 19 para kundenaron ang papel sini sa peke nga modernisasyon sa transportasyon. Ang ahensya ang nagatanyag sang imported nga “modernong dyip” sa tabon sang pagtapos sang “climate change.” Sadtong Enero 2019, ang ini man nga rason ang gingamit sang Office of the Solicitor General bilang sabat sa petisyon sang Piston batuk a pwersahan nga konsolidasyon sang mga indibidwal nga prangkisa.




96th IB, ginbulabog sang BHB-Masbate

GIN-IGO SANG ISA ka yunit sang Bagong Hukbong Bayan (BHB)-Masbate ang naga-operasyon nga tropa sang 96th sa Sityo Lantawan, Barangay Gangao, Baleno, Masbate sadtong Enero 13. Nabulabog ang nasambit nga yunit militar kag gilayon nga gintago ang ila kaswalti agud tabunan ang kahuy-anan.

Base kay Ka Luz del Mar, tigpamaba sang BHB-Masbate, ang armado nga opensiba ang kabahin sang ila pagtinguha nga lab-uton ang hustisya para sa mga biktima sang abuso militar kag pangapinan ang pumuluyo batuk sa nagapadayon nga paghari militar sa prubinsya.

Kabahin sa ginatumod ni Ka Luz ang 24 ka biktima sang pampulitika nga pagpamatay sa Masbate sa idalom sang rehimen US-Marcos. Tuman man ang kaakig sang mga residente sa permihan nga pagkampo sang mga kontra-insurhensya nga yuni sang Armed Forces of the Philippines (AFP) kag Philippine National Police (PNP) sa mga buluthuan sa prubinsya.

Nangin lapnagon man ang prostitusyon sa lugar nga ginpatindugan sang mga kampo militar.

Magluwas diri, may kahilabtanan man ang yunit militar sa pagpanguna sa mga ilimnan sa sulod kag gwa sang kampo kag kung mahubog nagapalupok sang pusil kag nagapang-gamo sa mga residente. Ginreklamo man sang mga residente ang prostitusyon sa sulod sang mismo nga kampo sang militar.




Pagadag-on sang Bagong Hukbong Bayan ang rehimen US-Marcos



Wala sang may nagpati sa kasan-o lang nga deklarasyon ni Ferdinand Marcos Jr nga wala na sang “aktibo nga larangan gerilya” ang Bagong Hukbong Bayan (BHB) sa bilog nga pungsod. Naobligar bisan ang Armed Forces of the Philippines (AFP) nga bungguon ini kag ginhambal na lang nga “mahuyang” ang kuno nahabilin nga 11 ka larangan sang BHB. Base sa AFP, may 1,500 ka Pulang hangaway “na lang” sa paghingapos sang 2023.

Nagaserbe ang mga pahayag ni Marcos kag sang AFP sa katuyuan nila nga ganyaton ang mga dumuluong nga kapitalista. Ginapagwa nila nga wala ukon huyang na ang BHB para hatagan dalan ang pagpanghakot sang dalagko nga dumuluong nga kumpanya sa duta kag dunang manggad sang pungsod.

Pagbubo sang pwersa kag kwarta

Ginhamutig mismo sang kaugalingon nga giho sang rehimen ang amo nga mga pahayag. Sa pihak sang pasulit-sulit nga mga deklarasyon sang “paradigm shift” (ukon pagbag-o sang pokus) sang AFP, dako nga bahin sang mga batalyon sini ang nakaplastar sa gihapon sa mga teritoryo sang BHB. Wala sang ginbalhin nga pwersa militar para sa pagpanghambog nila nga “eksternal nga depensa.”

Nagapabilin nga yara sa 60,000 ka tropa pangkombat sang militar kag pulis (ukon 150 batalyon sang AFP kag PNP nga mga yunit para sa kontra-insurhensya) ang naka-deploy batuk sa hangaway sang banwa sa bilog nga pungsod. Yara man ang 50,000 nga kusog nga pwersa sang paramilitar kag pagtukod sang mga kampo militar sa ginatos ka barangay sa bilog nga pungsod. Kung patihan ang rehimen sa ginahambal sini nga “nahabilin” nga Pulang hangaway, gintalana sini ang 80 ka suldado, pulis kag paramilitar sa tagsa ka Pulang hangaway.

Ginpahabok man ni Marcos ang badyet sang AFP sang halos 40% halin ₱203.4 bilyon sadtong nagligad nga tuig padulong ₱282.7 bilyon subong nga tuig. kabahin diri ang ulihi nga minuto nga ginsal-ot nga ₱6.17 bilyon sang bicameral nga komite sang Senado kag Kongreso. Dako nga bahin sang pondo sang militar ang magakadto sa mga jet fighter kag drone nga ginagamit sa binuang kag dekadente nga kampanya sang aerial bombing, pagpanganyon kag todo-larga nga operasyon militar sa kabukiran. Nagtigana man sang ₱3.18 bilyon para sa National Task Force-Elcac.

Sa aktwal, tsustinido kag wala sal-ang ang mga focused military operation nga nagapagusa sang masyado kadako nga pondo sa madamo nga rehiyon sa pungsod. Sa Southern Mindanao, naplastar pa sa gihapon ang 19 ka batalyon sa idalom sang kontrol sang 10th ID sa pihak sang masobra isa ka tuig na nga deklarasyon nga “insurgency-free” ang rehiyon. Ginpabilin man kag ginpondohan sang rehimen ang may 400 detatsment sang CAFGU, kag 13 ka pwersa nga paramilitar sa rehiyon.

Sa Eastern Visayas, ginpahayag mismo sang 8th ID nga padayon sini nga pahulagon ang 14 ka batalyon (ukon katumbas nga 5,600 ka suldado) sa bug-os nga rehiyon para “lagson” ang kuno nabilin nga 119 ka Pulang hangaway sa mga prubinsya diri. Ginhambal man sang kumander sang dibisyon nga pagagamiton sini ang tanan nga armas militar para “ubuson” na ang hangaway sang banwa.

Sa Cagayan Valley, nagpadala sang 100 ka bag-o nga suldado ang 5th ID sadto lang Enero 16 para “lubos nga tapuson ang insurhensya sa bug-os nasakupan sang dibisyon.” Kabaliskaran ini sa pagpabugal sang kumander sang 5th ID sadtong Disyembre 2023 nga “wala na ikasarang” nga maglunsar sang pulitiko-militar nga hilikuton ang hangaway sang banwa sa rehiyon kag ginalantaw na nila ang “lubos nga kadalag-an” batuk sa BHB subong una nga bahin sang tuig.

Makatarunganon nga pagbato

Sa aktwal, nagahulag ang BHB sa 14 ka panrehiyon nga kumand sini nga may yara sang tagsa ka ginadumalahan nga mga larangan gerilya.

Layo sa pagkaperdi ang pulang hukbo sa pihak sang naagum sini nga pag-atras sa nagliligad nga mga tinuig, nga tuga sang mga pangsulod nga kahuyangan. Tungod makatarunganon ang pagbato kag ginatiglawasan sang BHB ang handum sang mga mangunguma kag mamumugon nga nagabug-os sa malapad nga mayorya sang pumuluyong Pilipino, sogurado nga padayon ini nga mag-maukod kag magasulong.

Padayon nga nagalunsar ang BHB sang mga maniobrang gerilya para buk-on ang pag-insirkulo sang AFP, padayon nga matukod ang mas malapad nga basenag masa kag palaparon ang mga larangan gerilya sini. Padayon ini nga magalunsar sang taktikal nga mga opensiba para iguon ang mahuyang nga mga bahin sang kaaway kung sa diin sila lubos nga makibot.

Pagasiguruhon sang BHB nga dag-on sini si Marcos, pareho kung paano gindaog ang iya amay kag tanan nga mga suportado-sang-US nga mga gubyerno sa nagligad nga 35 ka tuig nga tanan nagpabugal nga dugmukon ang BHB. Sa idalom sang giya sang Partido, nagtuon ang BHB sa mga leksyon kag determinado nga paslawon ang brutal nga mga opensiba sang AFP.




Nagapadulong sa mapintas nga banggianay ang bungguanay sang nagahari nga paksyon



Nakumpirma nga nag-abot sa Pilipinas ang mga tinawo sang International Criminal Court (ICC) para mag-imbestigar sa krimen batuk sa pumuluyo sa kaso nga ginpasaka batuk kay Rodrigo Duterte kag iya mga kahimbon. Base sa mga abugado sang mga biktima, tapus na ang imbestigasyon batuk kay Duterte. Halos tapus naman ang imbestigasyon sa iban pa nga ginpangalanan nga kahimbon, kabahin ang iya bata kag subong bise-presidente nga si Sara Duterte. indi malayo nga ipagwa sang korte ang mandamyento de aresto batuk sa ila subong nga tuig.

Malinong nga natigayon sang korte ang imbestigasyon sa pihak sang pasulit-sulit nga paghambal sang rehimen Marcos nga indi sini pagatugutan ang ICC nga magsulod sa pungsod. Bag-o sini, nagbukas ang rehimen nga “tun-an” ang isa ka resolusyon sa Kongreso nga nagatuyo nga klaruhon ang tindog sang Pilipinas pagkatapos nagbaklas ini sa korte sadtong 2019.

Ang mga ini ang kabahin sang mga tikang ni Marcos nga rumpagon ang gahum pampulitika kag pang-ekonomya sang hubon ni Duterte, nga lubos nagdula sa nangin alyansa nila sadtong nagligad nga eleksyon. May kaantanan ini sa mga tikang sang rehimen US-marcos nga kontrahon kag paatrason ang impluwensya sang China sa Pilipinas, sandig sa dikta sang US.

Sugod sang matapos ang termino, wala untat ang pagmaniobra sang hubon ni Duterte para ipreserba ang kaugalingon nga pampulitika kag pang-ekonomya nga interes. Sa atubang sang nagakitid sini nga gahum, wala-tuo ang mga pampulitika nga maniobra kag pag-iskema sini, kabahin ang plano nga pahalinon si Ferdinand Marcos Jr sa poder.

Ginapahulag ni Duterte ang mga heneral nga nabusog sa iya termino para buyukon ang ila mga tinawo nga “mag-atras sa suporta” sa nagahari nga paksyon.

Sadtong ulihi nga bulan sang 2023, naglanog ang paghanda sang hubon ni Duterte sang isa ka tuyo nga destabilisasyon para pahalinon si Marcos sa poder paagi sa kudeta. May kahilabtanan man sa panawagan nga “i-atras ang suporta” kay Marcos ang mga upisyal nga kadikit sang kampo ni Gloria Arroyo. May impormasyon nga nagtigana sang isa ka bilyon piso ang grupo ni Duterte sa sini nga plano. Nagapanguna nga opereytor sini si anay Col. Nicanor Faeldon, upisyal nga gintalana ni Duterte sadto sa Bureau of Customs.

Aktibo nga ginsagang sang grupo ni Marcos ang ini nga mga plano paagi sa ilabi pa nga pagpanuhol sa mersenaryong militar para baklon ang kinamatarung sang mga heneral. Gin-atras sini ang pagpangulekta sang kontribusyon para sa pensyon, pati ang pagtalana sang mas malawig nga termino para sa mga ginbutang nga hepe sang militar para pasugtan ang kagustohan sang mga heneral nga magbulos-bulos sa poder kag magbaton sang mas dako nga suhol sa pagretiro. Katimbang ang US, ginpabakod ni Marcos ang uyat sini sa militar paagi sa pagbubo sang pondo para sa “modernisasyon” sang AFP kag “pagkay-o” sang mga pasilidad kag mga kampo. Ang nasambit nga paghanda ang nagaserbe man sa permanente nga pagbase sang mga tropa kag gamit-militar sang US sa pungsod.

Sa mando sang US, ginbuhi sang rehimen marcos ang Counterintelligence Group (CIG) sa sulod sang AFP sadtong Enero 11. Ang CIG ang espesyal nga yunit nga gintukod sadtong 1989 para kontrahon ang pakana nga kudeta batuk kay Corazon Aquino. Base sa AFP, magluwas sa pagkontra sini sa mga planong destabilisasyon, maga-akto man ini batuk sa mga pakana sang “impiltrasyon, pagpang-espiya kag pagpangsabotahe.”

Padayon nga gina-ipit kag ginadingutan sang gahum ni Marcos ang mga Duterte kag si Arroyo gamit ang kongreso sa pagpamuno sang pakaisa sini nga si Martin Romualdez. Kadungan sang mga ini ang pagdula ni Marcos sa dalagko nga kontrata sa imprastraktura nga ginsulod sang rehimen Duterte upod ang gubyerno kag mga negosyo sang China.

Ginapakita kag lantaran nga pagbangigay sang mga grupo nga Marcos, Arroyo kag Duterte ang indi na maayos nga awayan sa tunga sang nagahari nga paksyon. Indi magdugay, magapadulong sa armado nga banggianay ang pagbungguanay sang mga grupo nga ini. Dagway ini sang kadalumon sang krisis sa ekonomya kag pulitika sang nagahari nga sistemang malakolonyal kag malapyudal nga nagatuga sang pagkitid sang pagbahinay sang mga paksyon nga daw mga dalok sa manggad kag gahum.




Ang pait nga kahimtangan sang mangunguma sa lubi sa Misamis Oriental



Pagbaligya sang kopras ang palangabuhian ni Tatay Gil. Sa iya nga banwa, nagalab-ot lang sa ₱25 ang kada kilo sang kopras. Sa kada tatlo ka bulan, 300 ka kilo lang sang kopras ang iya mabaligya sa tigpamakal. Sa lip-ot nga pulong, nagaganar lang siya sang ₱7,500. Sobra kanubo ini bisan pa lapit lang sa ila nga barangay ang kumpanya nga nagaproseso diri.

Kilala ang Misamis Oriental bilang nagapanguna nga ginakuhaan sang lubi sa bilog nga Mindanao. Kabahin sa mga kumpanya nga nagaproseso sini sa rehiyon ang subsidaryo sang dambuhala nga kumpanyang multinasyunal nga Wilmar International sa Gingoog City; ang Pilipinas Kao, subsidaryo sang kumpanya nga Japanese nga Kao Corporation, sa banwa sang Jasaan; Fiesta Brand sa Medina nga ginapanag-iyahan sang mga Campos (NutriAsia); kag Cagayan de Oro Oil nga uyat sang bangko nga United Coconut Planters Bank. Monopolisado sang kadak-an sang dumuluong nga mga kumpanya nga ini ang industriya sang lubi halin sa pagbakal sang kopras tubtob sa pagproseso padulong human na nga produkto.

Sa kaso ni Tatay Gil, nagalab-ot lang sa ₱83 ang ginaganar niya sa adlaw-adlaw. Tuman kagamay sini kumpara sa ₱134 nga ubos sa minimum nga kinahanglan para mabuhi niya ang iya pamilya, kabahin ang iya tigulang na nga mga ginikanan nga nagasalig sa iya. Tuman kalayo sang iya nga ginakita nga halos wala na sang natigana para pangbakal sang sud-an. Dako nga problema kung sa diin magkuha sang panggasto sa panahon nga nagamasakit ang iya mga ginikanan. Para madugangan ang kita, indi lubos nga nagasalig sila Tatay Gil sa pagpangopras. Nagabaligya man siya sang kape kag kawayan para makabulig sa mga galastuhan.

Mas pait ang kahimtangan ni Tatay Magno nga nagabaligya sang binilog nga lubi. Sa sulod sang tatlo ka bulan, yara sa 100 ka bilog lang ang maani niya. Ginapanitan niya ang mga ini bag-o kilohon. Nagalab-ot lang sa 60 kiko ang 100 ka bilog. Sa baligyaanay nga ₱5 kada kilo, magakita lang si Tatay Magno sang ₱300 kada tatlo ka bulan ukon ₱3 kada adlaw.

Tungod nga tuman ka kulang ang kita sa pagbaligya sang lubi, nagabaligya man si Tatay Magno sang uway (materyales para sa paghimo sang silhig paypay). Kada bulan, makasupot si Tatay Magno kag iya asawa sang 50 kilo nga uway nga ginabakal sa ila sang ₱60 kada kilo. Nagaganar sila diri sang ₱2,900 (buhinan ₱100 para sa pamasahe) kadabulan ukon ₱97 kada adlaw.

Naglab-ot sa ₱251 kada adlaw ang pinakaminimum nga kinahanglanon ni Tatay Magno, iya nga asawa kag upod nila nga duha ka apo nga naga-eskwela sa elementarya. Tungod sa sobra ka barato sang baklanay sang ila nga produkto kag kagamay sang kita, nagasinampaw ang utang sang mag-asawa sa tindahan para makatibawas sa adlaw-adlaw.

Pipila lang sila ni Tatay Gil kag Tatay Magno sa mga mangunguma sa lubi nga naga-antus sa lubha nga pagsangyad sang presyo sang lubi sa prubinsya. Ini sa pihak sang nagatinaas nga demanda sang niyog sa pangkalibutanon nga merkado. Kabahin sa nakasandig sa lubi kag lana sini ang mga produkto nga coco-chemical, habon panglaba kag pampaligo, shampoo, baby oil, pomade, compact disk, refined coco oil, dessicated nga lubi kag mga produkto nga gata. Wala sang subsidyo nga ginhatag sa mga mangunguma sa lubi sa mga panahon nga nagasangyad ang baklanay sang lubi. Sa amo, kinahanglan nila nga magsulod sa kung anu-ano nga trabaho nga tuman man kanubo sang sweldo.

Kalbaryo nga ginpalala

sang korapsyon

Pila ka dekada na nga mga mangunguma sa lubi ang mga pamilya nila Tatay Gil, Tatay Magno kag linibo pa sa Misamis Oriental. Kabahin sila sa gagmay nga mangunguma sang lubi nga ginakwartahan sang coco levy sadtong panahon sang diktadura nga US-Marcos sa idalom sang laye militar sadtong 1972-1986. Tubtob subong, wala pa nabalik sa ila ang nagakadapat sa ila nga pondo nga madugay na nila nga ginapakigbato. Sa baylo, ang pondo ang yara sa kontrol subong sang kapareho ka garuk nga bag-ong rehimen US-Marcos.

Pila ka adlaw bag-o nanaog sa pwesto, daw pareho nga ginregalo ni Rodrigo Duterte kay Ferdinand Marcos Jr ang pondo nga coco levy sang ginpagwa niya ang kasuguan nga nagtugot sa Department of Agriculture nga gamiton ang pondo para “patin-aron” ang sektor sang lubi. Sa pamaagi sang Executive Order No. 172, ginhan-ay ang Coconut Farmers and Industry Development Plan sa idalom sang departamento. Indi makatilingala, gilayon nga gin-ako ni Marcos Jr ang departamento sang magpungko siya sa poder sadtong 2022. Isa ka tuig siya nga nagtinir sa DA sang wala pagbag-o sa palangabuhian sang mga mangunguma sa lubi, kag sa aktwal ilabi pa nga naglala ang ila pag-antus.




Pagpang-abusar sang 62nd IB sa Central Negros, nagapadayon

Asud-asod ang mga pagpamatay, tuyo nga pagpatay, papang-ipit kag iban pa nga mga paglapas sa tawhanon nga kinamatarung sa isla sang Negros ang ginlunsar sang mga yunit sang 62nd IB sa nagligad nga mga semana.

Ginkuha kag gintortyur bag-o ginpatay sang mga suldado ang duha ka sibilyan sa Barangay Sag-ang, La Castellana, Negros Occidental sadtong Enero 17 sang aga. Para tabunan ang ila makangilidlis nga krimen, ginpagwa sang mga suldado nga napatay sila ni Boy Baloy, 60, kag Bernard Torres, 50, sa modus sini nga peke nga engkwentro.

Sila ni Baloy kag Torres ang gindakop sa ila ginadayunan nga balay, ginpalayo sa komunidad, ginpaidalom sa grabe nga interogasyon, ginkastigo kag gintortyur, bag-o gintiro sang mga berdugo. Si Baloy ang katapo sang Kaisahan sa Gamay’ng Mag-uuma sa Oriental Negros (KAUGMAON-Guihulngan Chapter), samtang si Torres ang isa ka drayber sang habal-habal kag katapo sang Undoc-Piston-Guihulngan Chapter. Sugod pa 2017, pasulit-sulit na nga naka-agum sang pagpang-ipit kag pagpangharas ang duha gikan sa mga pwersa kag ahente sang estado.

Indi mga Pulang hangaway ang duha, suno man sa Bagong Hukbong Bayan (BHB)-Central Negros.

Tuyo nga pagpatay. Gintiro sang mga suldado ang mamumugon sa kampo nga si Cerilo Bagnoran Jr samtang nagasakay sa iya motor kag nagabyahe sa crossing Cordova, Barangay Manghanoy, La Castellana sadtong Enero 14. Papuli na si Bagnoran sang ginparahan siya sang tatlo ka elemento sang 62nd IB Charlie Company sa Crossing Cordova kag ginapaulanan sang bala.

Antes nga tuyo nga pagpatay sa iya, ginapangita na daan sang mga nagpakilala nga pulis sadtong Enero 7 sa ila nga baryo. Satong Enero 8 , ginpangita siya sang 24 ka sundalo sang 62nd IB nga sadto naga-o‐ perasyon sa Sityo Mandayao-4, Ba‐ rangay Camandag, La Castellana.

Pagpang-ipit. Wala nakaluwas sa brutalidad kag terorismo sang estado ang pamilya Carreon sa Sityo Bonbon, Barangay Hinakpan, Guihulngan City. Sapilitan nga ginsulod kag ginransak sang may 40 ka tropa sang 62nd IB ang balay sang pamilya sadtong Enero 14 sang aga. Lapas sa laye nga ginapang-ukay sang mga suldado ang kagamitan sang pamilya kag ginapangita si Bimbo Carreon, ang tag-iya sang balay. Nagtuga sang kahadlok sa pamilya, ilabi na sa mga bata, ang atake militar.

Samtang sa Cavite, naka-agum sang pamahog ang mga mangunguma sa Lupang Ramos sa Dasmariñas sadtong Enero 15. Ginsulod sang lima ka elemento sang Philippine Army Scout Ranger sakay sang isa ka trak sang militar ang nasambit nga komunidad kag ginkasahan sang pusil ang mga residente. Ginapakigbato sang mga mangunguma sini ang kinamatarung sa 372 ektarya nga duta sugod pa sang 2014.




Aerial bombing sa Bukidnon, ginkundenar sang mga grupong internasyunal

Ginkundenar sang International Coalition for Human Rights in the Philippines (ICHRP) kag Friends of the Filipino People in Struggle ang pagpamomba sang Armed Forces of the Philippines sa isa ka kampo sang Bagong Hukbong Bayan (BHB) sa Malaybalay City sadtong Disyembre 25, 2023. Tuhoy sa mga grupo, lapas sa internasyunal nga makitawhanon nga laye (IHL) ang pagpamomba nga nag-gamit sang sobra-sobra ukon indi patas nga kusog batuk sa gamay kag huyang nga istruktura sang mga kampo sang BHB.

Hambal nila, “duna nga indiscriminate” ukon wala sang may ginapili, nagabutang sang kabuhi kag palangabuhian sang sibilyan sa katalagman kag nagatuga sang masangkad nga pagkawasak sa palibot ang amo nga klase sang pagpamomba. Ginwasak sini ang kalinong, nagtuga sang lapnagon nga kahadlok, panic kag troma sa mga residente sa kasikbit nga mga komunidad kag ginwasak ang kalasangan nga ginakuhaan nila sang pagkaon kag palangabuhian. Nagtuga man sang indi kinahanglanon kag sobra-sobra nga kahalitan kag pag-antus ang nagalumapaw nga pwersa nga gingamit batuk sa mga Pulang hangaway.

Samtang, 14 ka grupo sang pamatan-on halin sa Pilipinas, India, Myanmar, Palestine, West Papua, US kag Canada ang nag-ugyon para ipanawagan ang pag-untat sa mga pagpamomba sa Palestine, India, Myanmar kag Pilipinas. Hambal nila, ginagamit sang mga imperyalista kag ila nga mga kagrupo ang patarasak nga pagpamomba, istraping kag pagpanganyon batuk sa mga sibilyan sa tabon sang “pagperdi” sa mga armado nga kahublagan nga nagaluntad sa nasambit nga mga pungsod.

Ginkundenar sang pamatan-on ang pagpatay sa masobra 24,000 nga Palestino sa Gaza sang pagpamomba sang Zionista nga Israel. Masobra 70% sa mga biktima ang kababainhan, bata kag tinedyer. Ginsaway man sang mga ini ang mga aerial drone attack sa Bastar, Chattisgarh kag Telengana sa India kag ang nagapadayon nga kampanyang pagpamomba sang rehimen Marcos sa Pilipinas. Sa Myanmar, ginkundenar sang mga grupo ang indi magnubo sa 643 ka airstrike ang ginlunsar sang hunta militar nga nang-agaw sa estado sang poder sugod sang 2021.




Oplan sab-it kag oplan dikit, ginlunsar sa Rizal kag Manila

GINPATIGAYON SANG MGA rebolusyonaryong organisasyon sa Metro Manila kag kasikbit nga prubinsya nga Rizal ang oplan sab-it kag oplan dikit para ipakita ang anibersaryo sang Partido komunista ng Pilipinas kag ang rebolusyonaryong kahublagan.

Sa Rizal, naglunsar sang oplan sab-it ang Partido Komunista ng Pilipinas (PKP)-Rizal sadtong Enero 9 sa Antipolo City para dumdumon ang ika-55 nga anibersaryo sang Partido kag una nga anibersaryo sang pagkapatay ni Kaupod Jose Maria Sison. Nagsab-it sila sang duha ka dalagko nga karatula sa tindahan sang syudad kung sa diin madamo sang naga-agi.

Sa EDSA Avenue sa Metro Manila, nagpatapik sang matinugahon nga obra kag nagpinta sa pader ang mga katapo sang Artista at Manunulat ng Sambayanan (Armas)- Tsapter Marlon Caacbay sadtong nagligad nga semana para hiwaton ang ika-37 nga anibersaryo sang Armas. Ginpakita sang grupo ang pagsuporta nila sa inaway banwa sa pungsod para ibagsak ang imperyalismo, pyudalismo kag burukrata kapitalismo. Ginsaway man sang grupo ang nagaluntad nga burges-dekadente nga kultura nga nagapadunot sa arte kag literature sang pungsod.




6-bulan nga lapsag, biktima sang kontra-insurhensya nga kampanya sa India

GINAPATAY SANG MGA pwersa sang reaksyunaryo nga estado sang India ang isa ka 6-bulan nga apsag sa Mutvendi, distrito sang Bijapur, estado sang Chattisgarh sadtong Enero 1. Ginpagwa sang mga pwersa sang estado nga may nahitabo nga “engkwentro” sa mga gerilya nga Maoista sang mapatay ang bata, bagay nga ginpanginwala sang mga residente.

Sandig sa pahayag sang mga saksi, nagapatiti si Massi Vadde sa iya 6-bulan nga lapsag sang gulpi nga maniro ang mga pwersang pangseguridad sang India sa lasangon nga bahin sang Mutvendi. Naglapos sa kamot ni Massi Vadde ang bala nga nag-igo kag nagpatay sa iya nga lapsag.

Gin-athag man sang Communist Party of India (Maoist) West Bastar Division nga wala sang engkwentro sa amo nga adlaw. Base sa tiglikom sang dibisyon sang CPI (Maoist) nga si Mohan, gin-atake ang komunidad tungod sa ila pagpamatuk sa militarisasyon kag pagbato sa pagpang-agaw sang mga korporasyon sa ila nga duta.

Naghalin ang mga pulis sa Kavadgaon (lapit sa Mutvandi). Isa ini sa tatlo ka bag-o tukod nga kampo sang mga pulis sa distrito sang Bajapur sadtong Disyembre 2023.

Ang terorista nga pag-atake sang mga pwersa sang estado sa mga Indian, partikular sa mga Adivasi ukon tumandok sa India, ang kabahin sang ginlunsar nga Operation SAMADHAN-Prahar, kontra-insurhensya nga kampanya sang India. Ginsugdan ini nga ipatuman sadtong 2017 para dugmukon ang CPI (Maoist) kag armado nga pwersa sini, nga ginagamit para targeton ang indi armado nga paghimakas sang pumuluyo san India.

Sa idalom sini sa nagligad nga lima ka tuig, nagtukod ang estado sang indi magnubo sa 195 ka kampo sang paramilitar. Ang mga kampo nga ini ang sabwatan sa tunga sang dalagko nga korporasyon kag sang pasista nga rehimen para palayason kag pigoson ang demokratiko nga pagbato sang mga Adivasi kag pumuluyong Indian.

Kaangot sini, nagprotesta ang mga pamatan-on nga indian kag mga manunudlo sang Delhi University sa kampus sini sa Delhi, India sadtong Enero 10 para kundenaron kag ipabasura ang Operation SAMADHAN-Prahar.




Mga protesta

Reklamasyon, pamatukan. Nagprotesta sadtong Enero 19 ang mga mangingisda kag tigpangapin sa kinaiyahan sa Department of Environment and Natural Resources sa Quezon City para liwat nga iduso ang pagpa-untat sa mga proyekto nga reklamasyon sa pungsod. Ginlunsar ini kadungan sang ika-5 ka tuig nga anibersaryo sang Manila Bay Rehabilitation Program.

Hilwayon si Mary Jane Veloso. Nagprotesta ang mga himata ni Mary Jane Veloso kag iya nga mga taga-suporta sa Mendiola, Manila sadtong Enero 10 para iduso sa rehimen Marcos nga hanyuon ang Indonesia nga hilwayon si Veloso sa halos 14 ka tuig na nga pagkabilanggo. Napriso si Veloso sa Indonesia sugod pa sang 2010 sang mabiktima siya sang human and drug trafficking. Kadungan ang piket sa kaadlawan ni Veloso kag pagbisita ni Indonesian president Joko Widodo sa Pilipinas.

Kaksanay sa migrante nga mamumugon Pilipino sa New Zealand, ginbatuan. Nagtililipon ang mga mamumugon sang kumpanya sa Auckland, Wellington kag Christchurch sa New Zealand sadtong Enero 19 para pulpugon ang ELE kag ang gubyerno sang Pilipinas nga gilayon nga ihatag ang sweldo kag ayuda nga nagakadapat sa ila. Nawad-an sang trabaho ang masobra 1,000 ka mamumugon, kabahin ang 495 ka mamumugon nga Pilipino, sang nagdeklarar sang pagkabangkarote ang ELE Holdings Ltd sa New Zealand, apat ka adlaw bag-o magpaskwa sadtong Disyembre 2023. Ang ELE holdings ang grupo sang lima ka kumpanya kung sa diin kabahin ang dako nga ahensya sa pamugon (manpower agency) nga naga-empleyo sang mga temporary nga migranteng mamumugon.

Untaton ang pagmina sa Homonhon kag Manicani. Liwat nga naglunsar sang ralu ang mga residente sang Eastern Samat, sa pagpanguna sang Save Homonhon Movement, sadtong Enero 20 sa banwa sang Guiuan para ipa-untat ang mapangwasak nga pagmina sa mga isla sang homonhon kag Manicani. Kaugyon sa hublag ang mga relihiyoso nga grupo kag mga parokya sang simbahan Katoliko sa prubinsya.




Sa malip-ot nga pulong

milyon
galon

ukon 147,630,994.2 litro nga lana
ang ginbalhin sang militar sang
US halin sa base militar sini sa
Pearl Harbor, Hawaii padulong sa
Subic Bay Freeport sini nga Enero.

Indi kabahin ang Subic sa mga
ginsapubliko nga "EDCA site," bisan pa

madugay na ini nga ginagamit sang US.

